
maitrēya uvāca
niśamya gadatāmēvamṛṣīṇāṃ dhanuṣi dhruvaḥ Á
sandadhē’stramupaspṛśya yannārāyaṇanirmitam Á Á 1 Á Á

sandhīyamāna ētasminmāyā guhyakanirmitāḥ Á
kṣipraṃ vinēśurvidura klēśā jñānōdayē yathā Á Á 2 Á Á

tasyārṣāstraṃ dhanuṣi prayuñjataḥ
suvarṇapuṅkhāḥ kalahaṃsavāsasaḥ Á

viniḥsṛtā āviviśurdviṣadbalaṃ
yathā vanaṃ bhīmaravāḥ śikhaṇḍinaḥ Á Á 3 Á Á

taistigmadhāraiḥ pradhanē śilīmukhai -
ritastataḥ puṇyajanā upadrutāḥ Á

tamabhyadhāvan kupitā udāyudhāḥ
suparṇamunnaddhaphaṇā ivāhayaḥ Á Á 4 Á Á

sa tān pṛṣatkairabhidhāvatō mṛdhē
nikṛttabāhūruśirōdharōdarān Á

nināya lōkaṃ paramarkamaṇḍalaṃ
vrajanti nirbhidya yamūrdhvarētasaḥ Á Á 5 Á Á

tān hanyamānānabhivīkṣya guhyakā -
nanāgasaścitrarathēna bhūriśaḥ Á

auttānapādiṃ kṛpayā pitāmahō
manurjagādōpagataḥ saharṣibhiḥ Á Á 6 Á Á

manuruvāca
alaṃ vatsātirōṣēṇa tamōdvārēṇa pāpmanā Á
yēna puṇyajanānētānavadhīstvamanāgasaḥ Á Á 7 Á Á

nāsmatkulōcitaṃ tāta karmaitatsadvigarhitam Á
vadhō yadupadēvānāmārabdhastē’kṛtainasām Á Á 8 Á Á

nanvēkasyāparādhēna prasaṅgād bahavō hatāḥ Á
bhrāturvadhābhitaptēna tvayāṅga bhrātṛvatsala Á Á 9 Á Á

nāyaṃ mārgō hi sādhūnāṃ hṛṣīkēśānuvartinām Á
yadātmānaṃ parāggṛhya paśuvadbhūtavaiśasam Á Á 10 Á Á

sarvabhūtātmabhāvēna bhūtāvāsaṃ hariṃ bhavān Á
ārādhyāpa durārādhyaṃ viṣṇōstatparamaṃ padam Á Á 11 Á Á

sa tvaṃ harēranudhyātastatpuṃsāmapi sammataḥ Á
kathaṃ tvavadyaṃ kṛtavānanuśikṣan satāṃ vratam Á Á 12 Á Á

titikṣayā karuṇayā maitryā cākhilajantuṣu Á
samatvēna ca sarvātmā bhagavān samprasīdati Á Á 13 Á Á

samprasannē bhagavati puruṣaḥ prākṛtairguṇaiḥ Á
vimuktō jīvanirmuktō brahma nirvāṇamṛcchati Á Á 14 Á Á

bhūtaiḥ pañcabhirārabdhairyōṣitpuruṣa ēva hi Á
tayōrvyavāyātsambhūtiryōṣitpuruṣayōriha Á Á 15 Á Á

ēvaṃ pravartatē sargaḥ sthitiḥ saṃyama ēva ca Á
guṇavyatikarādrājan māyayā paramātmanaḥ Á Á 16 Á Á

nimittamātraṃ tatrāsīnnirguṇaḥ puruṣarṣabhaḥ Á
vyaktāvyaktamidaṃ viśvaṃ yatra bhramati lōhavat Á Á 17 Á Á

sa khalvidaṃ bhagavān kālaśaktyā
guṇapravāhēṇa vibhaktavīryaḥ Á

karōtyakartaiva nihantyahantā
cēṣṭā vibhūmnaḥ khalu durvibhāvyā Á Á 18 Á Á

sō’nantō’ntakaraḥ kālō’nādirādikṛdavyayaḥ Á
janaṃ janēna janayanmārayanmṛtyunāntakam Á Á 19 Á Á

na vai svapakṣō’sya vipakṣa ēva vā
parasya mṛtyōrviśataḥ samaṃ prajāḥ Á

taṃ dhāvamānamanudhāvantyanīśā
yathā rajāṃsyanilaṃ bhūtasaṅghāḥ Á Á 20 Á Á

āyuṣō’pacayaṃ jantōstathaivōpacayaṃ vibhuḥ Á
ubhābhyāṃ rahitaḥ svasthō duḥsthasya vidadhātyasau Á Á 21 Á Á

kēcitkarma vadantyēnaṃ svabhāvamaparē nṛpa Á
ēkē kālaṃ parē daivaṃ puṃsaḥ kāmamutāparē Á Á 22 Á Á

avyaktasyāpramēyasya nānāśaktyudayasya ca Á
na vai cikīrṣitaṃ tāta kō vēdātha svasambhavam Á Á 23 Á Á

na caitē putraka bhrāturhantārō dhanadānugāḥ Á
visargādānayōstāta puṃsō daivaṃ hi kāraṇam Á Á 24 Á Á

sa ēva viśvaṃ sṛjati sa ēvāvati hanti ca Á
athāpi hyanahaṅkārānnājyatē guṇakarmabhiḥ Á Á 25 Á Á

ēṣa bhūtāni bhūtātmā bhūtēśō bhūtabhāvanaḥ Á
svaśaktyā māyayā yuktaḥ sṛjatyatti ca pāti ca Á Á 26 Á Á

tamēva mṛtyumamṛtaṃ tāta daivaṃ
sarvātmanōpēhi jagatparāyaṇam Á

yasmai baliṃ viśvasṛjō haranti
gāvō yathā vai nasi dāmayantritāḥ Á Á 27 Á Á

yaḥ pañcavarṣō jananīṃ tvaṃ vihāya
mātuḥ sapatnyā vacasā bhinnamarmā Á

vanaṃ gatastapasā pratyagakṣa -
mārādhya lēbhē mūrdhni padaṃ trilōkyāḥ Á Á 28 Á Á

tamēnamaṅgātmani muktavigrahē
vyapāśritaṃ nirguṇamēkamakṣaram Á

ātmānamanviccha vimuktamātmadṛg
yasminnidambhēdamasatpratīyatē Á Á 29 Á Á

tvaṃ pratyagātmani tadā bhagavatyananta
ānandamātra upapannasamastaśaktau Á

bhaktiṃ vidhāya paramāṃ śanakairavidyā -
granthiṃ vibhētsyasi mamāhamiti prarūḍham Á Á 30 Á Á

saṃyaccha rōṣaṃ bhadraṃ tē pratīpaṃ śrēyasāṃ param Á
śrutēna bhūyasā rājannagadēna yathā’’mayam Á Á 31 Á Á

yēnōpasṛṣṭātpuruṣāllōka udvijatē bhṛśam Á
na budhastadvaśaṃ gacchēdicchannabhayamātmanaḥ Á Á 32 Á Á

hēlanaṃ giriśabhrāturdhanadasya tvayā kṛtam Á
yajjaghnivān puṇyajanān bhrātṛghnānityamarṣitaḥ Á Á 33 Á Á

taṃ prasādaya vatsāśu sannatyā praśrayōktibhiḥ Á
na yāvanmahatāṃ tējaḥ kulaṃ nō’bhibhaviṣyati Á Á 34 Á Á

ēvaṃ svāyambhuvaḥ pautramanuśāsya manurdhruvam Á
tēnābhivanditaḥ sākamṛṣibhiḥ svapuraṃ yayau Á Á 35 Á Á

Á Á iti śrīmadbhāgavatē mahāpurāṇē pāramahaṃsyāṃ saṃhitāyāṃ

caturthaskandhē ēkādaśō’dhyāyaḥ Á Á

